
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ном гэдэг нь хэвлэсэн дэвтрийн төдийг хэлэхгүй, номын агуулгыг гол барин ухаардаг нь мэдээж. Маркс: «Их мэдлэг бол хүний дээд чимэг» гэж сургажээ. Их мэдлэгийг номоос, олон түмнээс олж авна.

	Хүнд төрсөн ухаан, судалсан ухаан хоёр байхын дотор, төрсөн ухаан гэдэг нь хүн бүрд байдаг төрөлхийн авьяас билгийн чадварын чинээг өгүүлдэг. Судалсан ухаан нь, нэг настай нялх үстэйгээсээ аав ээж, амраг садан, багш сурагч, сургууль соёл, нийгэм орчноосоо сурч хураасан ном эрдэм, мэдлэг ухааныг өгүүлдэг. Чингэвэл хүн нийгмийн гишүүн болохоор эрдэмтэй номтой болоход судалсан ухаан нь гол болно. Судалсан ухаан сайтай буюу ном сайтай гэхээр заавал сургууль төгссөнийг өгүүлэх нь бус, манай монгол ардын цэцэн үгээр: юухан ч сурсан эрдэм гэдэг. Үүнээ эрдэм ч ном, ном ч эрдэм хэмээлтэй. Монголын нүүдлийн соёлд хамаарах, монгол ардын мал эмнэлэг, мал маллагааны бүх арга, арьс хөрс элдэх, аян жин тээх, нүүдэл суудал, ус бэлчээр сонгох, ардын эмнэлэг зэрэг цөм бүрнээр, түүнээс цааш ардын аман зохиол, ардын билгийн зүйл, бичиг үсэг, ардын зан заншил тэргүүнтэн цөм ардын маань ном, ардын маань эрдэм юм. Номын ачийг номлосон нэгэн сургаалаас энд эш татваас:

	 

	Өндөр ууланд шат шүү, ном тань 

	Өргөн далайд сал шүү, ном тань 

	Харанхуй мунхагт зул шүү, ном тань 

	Харгуй замд газарч шүү, ном тань 

	Бөглүү замд хүнс шүү, ном тань 

	Бүгт газар хөтөч шүү, ном тань

	Ядрахын цагт үл орхих янаг шүү, ном тань

	Ямар ч үед хулгайд үл автах эрдэнэ шүү, ном тань1

	 

	гэжээ.

	Ямар ч ном бичиг тухайн үндэстний соёлын өвийн оройн чимэг хэмээн олон мэргэд сургасан байдаг тул, энэ жижиг товхимолд ном, соёлын өв хоёрын холбогдлыг тусгай зүйл болгон гаргасан буйгаас хоёр нэгийг эш татваас: 

	 

	«Үсэг бичгийн ачаар хүний оюун ухааныг лавдуу мэдэж болно. Цагаан цаасан дээр гарсан хар үсгийн мөр бол хүний сэтгэл татсан хаврын урины адил билээ» (Мопассан). 

	 

	«Ном бол хорвоогийн ховор эрдэнэ, үндэстэн ястны үе уламжилж ирсэн хөрөнгө юм. Хамгийн эртний, хамгийн сайн ном, айл бүрийн гэрт байх учиртай» (Торо)

	 

	Сургууль соёлд ороод ном эрдмийг үнэн нэг сайн сурч, улс эх орон юугаан номын гэрлээр гийгүүлэх сайны сайн мэргэжилтэн болъё хэмээсэн хүн, номыг хуурмаггүй, завсар бусын үнэн сэтгэл, чин зоригоор хичээнгүйлэн үзэж улс орноо хөгжүүлэн мандуулах хэт холын их эх оронч зорилгоор сэтгэл юүгээн бадрааж, номыг (мэргэжлийг) нэг л эхлэн барьсан бол бурмын амтыг авсан хүн бурмаас эс хагацахын адил, насад шимтэн шамдан үзэлтэй.

	Сургууль танд, хэргийг нь гүйцэд хийвэл насан турш хэрэглэх ном сургахын амин хөрсийг суулган бордож өгдөг байна. Сургуулиа дүүргээд номоо цааш эс зузаалан үзвээс ачтай багш нарынхаа бордож өгсөн шимт хөрснөө номын тариаг эс тарин ургуулсан лугаа юуны ялгавар. Н. К. Крупская сургамжлахдаа: 

	 

	«хичээлийн хөтөлбөр ч төгс төгөлдөр байлаа гэсэн, хичээл хүүхдэд өчүүхэн төдийг өгдөг. Хүүхэд ном үзэж байж л сургуульд сурч байгаа зүйлээ үнэнхүү биежүүлж авдаг учиртай» 

	 

	гэжээ.

	Багш нар мэргэжилтэн, номын санч, ахалдаг захалдаг хүнээсээ номоо нэгхэн удаад биш, үргэлж асуун заалгаж чиг багтай үзвэл, шар дагаж бяруу бэлчээрт гарах гэдгийн үлгэрийг эдлэх нь тэр. Ном заасан багш бол насны багш, заалгасан шавь ч насны шавь гэдэг монголын ёс, ширээний цаана наана байхдаа л багш шавь гэдэг нэг балмад үг бол ёсон бус хүний амнаас хаа нэг гардаг. Энэ бол алимыг идээд алимын модыг мартах гэдгийн таарсан үлгэр.

	Шавь хүн бас насан турш дагагч биш, монгол ардын цэцэн үгээр: түрүү гарсан чихнээс хожуу ургасан эвэр урт гэж, сайн шавь багшийнхаа шийрийг хатааж, урьд урьд үеийн багшийн хүрээгүйд хойч хойч үеийн шавь хүрдэг нь нийгмийн хөгжлийн ёс. Шавь уул ёсоор даган бариваас багш дээдсийн баярын дээд бас тэр болдог нэг сайхан.

	Зарим бага залуу хүн эхний 20 насаа балчирдаад, амаа олоогүй даага шиг хөөрхий хий дагалдан өнгөрөөдөг нэг аргагүй учир тал бий. Хориос дөчин насаа хүртэл, бас нэг хорин жилээ, суръя үзье гэсээр, гавиатай гийгсэн юмгүй, алдах бас байдаг, сүүлийн хорин насандаа, сурсангүй элээ халаг, сурсангүй элээ яалаа гээд өнгөрдөг ч мэр сэр бий. Хорин хэдэн насны гал цог шиг улаа бутарсан эрүүл бие цогцос, дөч тавиад насны ухаан хэрсүү, ийм хоёр юм нэгэн дор нэг бодгальд (хүнд) байх жамгүй юм. Олон оймс элээж хашир суусан багш нар, хал үзэж хэрсүүжсэн мэргэжилтэн улсад шадарлан шавилж насан турш номынхоо алхдал гишгэгдлийг заалгах гэдэг бол багш мэргэжилтнийг зориудлан хүндлүүлэх хэмээсэндээ бус, дээр дурдсан цэцэг цэврүү шиг эрүүл бие, хурц сэргэлэн ухааныг ахмад үеийнхний нэг насны хашир хэрсүүтэй сүлбэл залуу хүн, балчирдахын зовлонг бага эдлэн, ном эрдэм мэргэжилдээ түргэн хүрэх дөт замаар замнатугай хэмээсэндээ тэр.

	Нам засгаас, манай эх оронд эрдэнэ мэт чухаг нарийн сайн мэргэжилтнийг чанад төлөвлөгөөгөөр чанар чансаатай сурган боловсруулахыг заасаар байгааг, өөрийн бие дээр биежүүлэн, гүйцэд эс ухаарсан зарим нэг хүн, зарим нэг оюутан сургууль номд суралцах, мэргэжилдээ мэргэн болтол мэргэжихийг хоолонд хүрэх хэмээх санааны мухар нь хар аминдаа зуураатай, арчаагүй нэгхэн зорилд эрхшээж өнөөгийн өнгөнд багш сургууль хоёроо мэхлэн хуурч, маргаашийн хэрэгт наанадаж өндөг шиг дарж бөмбийлж байсан өөрийн ашгийг хуурч, цаанадаж улсаа хохироодог. Үүний хор нь, тийм нэгэн улс сургуульд сурахын туршид хуур хуурсаар, хугацаат дөрөв таван жил хугацан гүйцэхэд дөнгөн данган нэг мэргэжлийн хамагчтай болсон уу үгүй юү, өвстэй шороотойгоо сургууль төгсөгчөө болж үнэмлэх нэгэн төдийг оловч, үнэнхүү ном эрдэм эс сурсны тул, өвөртөө үнэмлэхтэй цээжиндээ хоосон хоцорч, нэг мэдэх нь ээ хойчийн пионерын доог болохын цагт гаслан харамсавч хожимдоод, эрүүнд сахалтай, үс гэзэг сийсэн хойно нэрэлхэхийн эрхээр дэмий л мэдээгүй боловч мэргэрхэж суух арчаагүй заяанд тулж очиж ч мэдэш. Болоод л байхаар болж л байгаа мэт өөртөө хууртан нэг ч номд салхи оруулахгүй явдаг бол, баймгайдаан орвонгоороо болохоо байж буйгаа мэдэхгүй байгаа хэрэг. Нас бяцхан ахилаа гээд ном үзэх ном эрдэмд хичээх хичээлээ сааруулж, нас ч өдий боллоо, шүдлэн настай байхдаа сураагүй юмаа шүдээ унасан хойно зовлогоо зовоогоод ч яах вэ дээ гэж шалтаглан хойш суух явдал хааяа байдаг. Уг зүй нь номыг насан турхруу үзэх л учиртай. Ямар насандаа, ямар цагт, ямар ном үзэхээ бас дэс дэсээр бодууштай юм. Ном үзэхэд цагийг тун нарийн хувааж, тогтсон цагтаа номоо алгасалгүй үзэж сурвал хэтдээ газрын хорооц сайтай байдаг. Тэр ч байтугай нэг хоёр цаг ном үзээд арав, хорин минут заавал завсар гаргаж өөр юм хийж амарвал зохино. Нэг дор зогсоо чөлөөгүй яс суух биед халтай.

	Ном үзэх сурах хүн заваа өөрөө гаргаж сурах их эрхэм юм. Зарим хүн өдрийн цагийг яльтай яльгүй юмаар дэмий өнгөрөөгөөд шөнө дүл ядартал суудаг. Шөнө сууж ном үзэх зөв боловч, өдөр алдсанаа шөнө эрэх гэгч болж ингэснээс, өдрийн цагаа төгс ашиглаад, шөнийн цагт тааруу сууж, амрах үедээ амралтай юм. Цаг хүнийг хүлээн зогсзонодоггүйг ч бүр ярилтгүй, байтлаа цаг хором бол амьсгааны тоогоор барагддаг болохоор өвөр бусдын амьсгааны тоог шалигаар үрэхгүйг л нэн мэрийлтэй.

	Соёлын сайхан өв болдог номыг, хураах хумих хэнд боловч сайн зүй мөн нь дамжиггүй. Ном хураавч эс үзэх нь эд хураавч эдлэх буянгүй нэгэн мөн. Ном үзье, суръя хэмээн хэчнээн яривч, хэчнээн бодовч, барин эс үзэгч тэр бээр бөх ярих хорхойтой хүн өөрөө эс барилдахтай ялгавар юун.

	Номыг шилж сонгож үзэхийн чухлыг мэргэд олонтоо номлосон байх юм. Таван хошуу мал ч атугай талд идшилэн явахдаа аль дайралдсан өвс ногоог чихдэггүй өөрийн иддэгийг иддэг байхад эрдэнэт хүний биеийг олсон хүн, энэхэн гялбаан төдий даанч ахар түрхэн нэгэн насанд үзэмгүйг нь огт эс үзэн, болдог сон бол, үзэх учиртайгаа эрхбиш үлдээлгүй үзэм юм.

	Н. К. Крупская: 

	 

	«Байгуулан эмхрүүлэх ном гэж ч бий, бас задлан бутаргах ном ч гэж бий учир номыг шилж унших явдал нэн чухал» 

	 

	гэж сурган айлджээ.

	Ер нь дайралдсан ном бүрийг уншаад нас яаж гүйцэх вэ. Зохиолч, зохиогч, орчуулагч, бичигч нар ч ном бүтээгч, дуун хөрвүүлэгч их нарийн ажлын улс тул, орчуулж буй харь хэлээ сайн мэдэхээс гадна, дэлхийн орчуулгын холбооны дүрмээс ч үзсэн, эх хэлээ эзний ёсоор тун сайн мэдсэн байх нь зүй. Цаад хэлээ бузгай мэдэвч, эсхүл гэрэлтэх төдий мэдэвч, эх хэлээ мэдэхгүй байгааг, хүний бие лагшнаар үлгэрлэвээс, өрөөсөн тал нь эрүүл авч, өрөөсөн тал нь сул болсон тал саатай мэт ажээ. Эх хэлээ сайн мэдэхгүй хүн, эх хэлээ хайрлахын үүднээс ч, уншигч олныг хүндлэхийн үүднээс ч, хэвлэх орчуулга хийх эрхийг эдлэх болоогүй хүн гэхэд бараг болох буй заа. Учир иймд манай орчуулагч, хэлмэрч, бичигч, зохиогч бүх нөхдөөс тэргүүлэн ер хүн бүр эх хэлнийхээ мэдлэгийг асар шамдангуй зузаалбаас зохимуй.

	Бид энэ товхимлыг бэлтгэхдээ ЗХУ-д хэвлэн гаргасан «Слово о книге»... зэрэг хэд хэдэн ном, мөн нэлээд гадаад орны ардын зүйр цэцэн үгийн түүвэр, монгол цэцэн үгийн далай зэрэг номоос түүвэрлэн авч орчуулахыг орчуулж, эмхэтгэн нийтлэв.

	Энэ товхимолд МАЦҮ гэж монгол ардын цэцэн үгийг, ОАЦҮ гэж орос ардын цэцэн үгийг тус тус товчлон хураангуйлав.

	 

	Доктор Чой. ЛУВСАНЖАВ

	 


МЭРГЭД НОМЫН ЭРХМИЙГ АЙЛДСАН НЬ

	Чөлөөт хэвлэл бол ардын сэтгэл оюуны хурц хараа, ард түмэн өөртөө итгэх итгэлийн хуримтлал, хувь хүнийг төр улс, бүх хорвоо ертөнцтэй холбон яригч шижим... Чөлөөт хэвлэл бол ард түмэн өөртөө ил тод илтгэсэн номлол... Чөлөөт хэвлэл нь ард түмэн өөрийгөө хардаг оюун ухааны толь... Тэр нь бүхнийг хамрагч, бүхэнд хүрэгч, бүхнийг мэдэгч юм.

	К. Маркс

	 

	 

	Урлаг, зохиолын ном унших нь амьдрал, тэмцлийн хуулийг танин мэдэх үнэлж баршгүй ундарга мөн.

	К. Маркс

	 

	 

	Хэвлэл бол бодгалийн ухаан оюуныг хурцлах хамгийн дэлгэр хэрэгсэл юм.

	К. Маркс

	 

	 

	— Таны дуртай ажил юу вэ?

	— Ном үзэж суух.

	К. Маркс

	 

	 

	Ном бол асар их хүч мөн.

	В. И. Ленин

	 

	 

	Номонд тэмүүлэх явдал хувьсгалын ачаар улам өсөн нэмэгдэх болно.

	В. И. Ленин

	 

	 

	Бид соёлын түвшинг асар их өргөх хэрэгтэй байна. Хүмүүс үнэн хэрэг дээрээ уншиж, бичиж чаддаг болох, унших юмтай болох хэрэгтэй...

	В. И. Ленин

	 

	 

	Хүн төрөлхтний хуримтлуулсан эрдэм мэдлэгийн бүх баялгаар оюун ухаанаа сэлбэж чадсан хүн сая коммунист болж чадна.

	В. И. Ленин

	 

	 

	Хүн төрөлхтний бүтээсэн аугаа гайхамшгийн нэгэн болох номд хорвоо ертөнцийн амьдралын тухай мэдлэг бүхэн, дэлхийн оюун ухааны хөгжлийн түүх бүхэн, бүх ард түмний хөдөлмөр, туршлага бүхэн шингэсэн байдаг юм. Ном бол хүн төрөлхтний оюун санааны ашдын хөгжлийн хамгийн хүчит зэвсэг юм.

	М. Горький

	 

	 

	Ном их уншиж бай. Ном бүхэн Ле-Бон юм уу Содди гэдэг аль нэгэн хүн хэрхэн юу бодож байгаа тухай бус, чухамхүү хорвоо ертөнцийн хэрхэн юу бодож сэтгэж байгааг хэлж өгнө.

	М. Горький

	 

	 

	... Биднээс хэдэн мянган бээр алс хол орших, заримдаа бидний мэдэхгүй хэлээр яригч нэг танихгүй хүн гучаадхан үсэг хэмээх тэмдгийг цаасан дээр янз янзаар холбосныг үзсэнээр үг бүхэн, үзэл бодол, утга санаа, уран дүр бүхэн нь бидний ухаан санаанд нэвчин ордог... Ном бол, хүн төрөлхтөн аз жаргал, аль сайн бүхнийг бүтээх урт замд бүтээсэн гайхамшиг бүхнээс хамгийн нарийн хамгийн агуу их гайхамшиг байж магадгүй юм.

	М. Горький

	 

	 

	... Залуу халуун насандаа

	Үнэн ариун үгэнд шунаж, мэргэдийн сургаалд шүт.

	М. Горький

	 

	 

	Амьдралаас төдий бус номоос сурах хэрэгтэй.

	Н. К. Крупская

	 

	 

	Бага насаа санан дурсаж байгаа хүн бүхэн хүүхдэд ном хэчнээн их үүрэгтэй болохыг мэддэг! Ямар сайн сургуулиас атугай хүүхдэд хэрэгтэй хамаг бүхнийг нэгд нэгэнгүй өгнө гэж горьдошгүй. Хичээлийн хөтөлбөр ямар ч төгс төгөлдөр байлаа гэсэн хичээл хүүхдэд өчүүхэн төдийг өгдөг. Хүүхэд ном үзэж байж л сургуульд сурч байгаа зүйлээ үнэнхүү биежүүлж авдаг учиртай.

	Н. К. Крупская

	 

	 

	Ухаарцтай ярьж, бичихийг В. И. Ленин хэнээс сурсан бэ? Тухайн үедээ их уншдаг байсан Писарев, Чернышевский нараас их юм сурсан. Гэхдээ олон цагаар хүүрнэн суудаг ажилчдаас бүр илүү их сурсан юм...

	Н. К. Крупская

	 

	 

	Ном бол хөдөлмөрийн зэвсэг юм. Түүгээр ч үл барам ном, хүнийг амьдрал, тэмцэлд үлгэрлэн сургаж, тэдний сэтгэлийн гуниг, бодол санаа, хүсэл тэмүүллийг ойлгох боломж өгдөг. Ном бол юмыг харьцуулан үзэж, орчин тойрны учрыг тунгаан хувьсган өөрчлөх боломжийг олгодог.

	Н. К. Крупская

	 

	Ном гэдэг бол эзэн нь болсон зохиогчтой номлол. Ном бол хүн юм. Бичсэн номоор нь зохиогчийг таньж болно.

	М. И. Калинин

	 

	Бос,

	нөхөр минь!

	Бурхны өмнө яагаад 

	уруу царайлаа вэ?

	Энэ чөлөөтэй 

	эрдэмтэй 

	эрин үед

	Хувраг лам, домчоос биш 

	сургууль соёлоос 

	ном судраас

	Хүний тухай, 

	хорвоогийн тухай 

	мэдэж болно!

	В. В. Маяковский

	 

	 

	Оюун ухааны үйл ажлаа эхэлсэн анхны алхмаас эхлэн би шинжлэх ухааны төлөө ажиллах, ард түмний төлөө бичих, өөрөөр хэлбэл ойлгомжтой хялбар бичих хоёр чухал зорилтыг өөртөө тавьсан юм.

	К. А. Тимирязев

	 

	 

	Ном! Номын ачаар бид Пушкиний хэл, Лениний хэлээр ярьж, сэтгэж шинэ амьдрал байгуулахын төлөө тэмцэж, үнэнийг, гоо сайхныг ч тогтоож байна.

	С. А. Васильев

	 

	 

	Усгүй газар гурилын тээрэм барьсныг харахад инээдэмтэй. Манай аж байдлыг өчүүхэн ч гаргаж чадаагүй номыг уншихад нэгэн бодлын инээдэмтэй, нэгэн бодлын гаслантай.

	Р. Гамзатов

	

	 

	Мэдлэг бидний сургагч. Ном бидний багш.

	В. В. Маяковский

	 

	 

	Хорвоо тун уужим юм. Та бид нүдээрээ түүний өчүүхэн хэсгийг үзэж байна. Үлдсэнийг нь номоос эрэгтүн. Өдөр бүхэн ном уншиж бай!

	В. А. Обручев

	 

	 

	Ном бол манай эрин үеийн амь юм. Хөгшин, залуу, ажилтай ажилгүй, хүүхэд шуухад цөмд ном хэрэгтэй.

	В. Г. Белинский

	

	 

	Өөрийн төрсөн нутаг усаа нүдээрээ юм уу эсвэл номын ачаар үзэж танин мэдэж болно.

	М. В. Ломоносов

	 

	 

	Нөхөр минь, энэ ном гэдэг чинь цөм ном биш, чи номд хүрмэгц ёстой хүнд хүрч байгаа нь тэр...

	Уйтмен

	 

	 

	Хорьдугаар зуунд амьдрах аз жаргал, бидэнд даанч чамлалтай юм. Зуун жилийн дараа ямар ном, ямар сурах бичиг гарах бол гэж урьдчилан мэдэж ирээдүйг хардаг ч болоосой.

	Леббок

	 

	 

	Байгаль бол хуудас бүхэн нь гүн гүнзгий утга агуулга төгөлдөр цорын ганц засвар бусын ном мөн.

	Гете

	 

	 

	Хүмүүжлийн гол утга учир нь номыг олж авахад биш ашиглаж чадахад байдаг.

	Плутарх

	 

	 

	Манай үед чухамхүү их сургууль гэдэг бол ном хураах явдал мөн.

	Т. Карлейль

	 

	 

	Сургаал айлдварын дээд нь ном мөн.

	А. С. Пушкин

	

	 

	Унших бодох хоёр, ухааны дасгал.

	О. Марден

	 

	Аль нэгнээр ашиг тус болохгүй мув муу ном гэж үгүй билээ.

	Плений Секунд

	 

	 

	Номын мөрөөр ертөнцийг нэвт туулж болно

	Энэтхэг цэцэн үг

	 

	 

	Номын үсэг хар боловч шимтэй.

	МАЦҮ

	 

	 

	Цэцэгт ус хэрэгтэй

	Хүүхдэд ном хэрэгтэй.

	МАЦҮ

	 

	 

	Ногоо шимтэй

	Ном үлдэцтэй

	МАЦҮ

	



	

НОМ БОЛ ХҮНИЙ САЙН НӨХӨР - ТҮШЭЭ ТҮШИГ

	Номтой нөхөрлөх нь залуусыг тэтгэж, настныг баясган, аз жаргалыг чимж, зовох цагт гунигийг тайлан, сэтгэлийг илбэн засаж, гэр оронд баярыг бялхаан, түйтгэр бүхнийг арилгадаг.

	Цицерон

	 

	 

	Даян дэлхийн хөдөлмөрчин түмний аз жаргалын төлөө өнгөрсөн үед тэмцэж явсан, одоо тэмцэж байгаа хүн төрөлхтний шилдэг хөвүүд бага наснаасаа номд шадарлан үнэнхүү ёст явдлыг танин мэдэхийн тулд явж байсан юм.

	М. А. Шолохов

	

	 

	Ном бол хавтастай хүн юм.

	А. С. Макаренко

	 

	 

	Ном бол дотно нөхөр бөгөөд зөвлөгч мөн. Ном гэгч олон сайхан бодол, оюун ухаан мэдлэгийн эх булаг юм. Чухам аль номд яагаад дуртай байдгаа хэлэхэд хэцүү билээ. Тухайн нас тухайн байдалд зарим нь сайхан санагддаг, хүн өсөж том болох тутам түүний үзэл, ухаан, аж төрөл нь улиран хувирахын хэрээр үзэх ном нь өөр болдог.

	Ю. А. Гагарин

	 

	 

	Үнэн мөн замыг зааж төөрөгдлөөс аврах мэргэн анд нөхөр бол ном бөгөөд номтой байхад хүүхэд үед ч, идэр залуу насанд ч, өвгөн буурал болсон ч хэзээ ч ганцаардахгүй, чи л хүчтэй байх болно.

	В. Л. Василевская

	 

	 

	Ном хүнийг сайхан болгодог. Энэ бол урлагийн амин гол, цорын ганц зорилт нь ч байж магад.

	И. А. Гончаров

	

	 

	Эргэн тойрон улс амьтан хамаг заваа яаж өнгөрөөхийг мэдэхгүй хамгийн өрөвдөлтэй аар саар юмаар оролдон тоглоом зугаагаар өнгөрөөж байгааг хараад, би унших номоо эрж олоод уншвал, ганц энэ л бүх насны турш цаг зарахад бүрэн хангалттай гэж дотроо хэлдэг юм.

	Ф. М. Достоевский

	

	 

	Алт, мөнгө, сувд, шүр, хувцас, гантиг чулуун орд, зураг чимэг бас бус эд эрдэнэс бүхэн цаг зуур сэтгэл засах мэт хуурмаг. Ном бол үнэнхүү баяр цэнгэл авч ирнэм.

	Петрарка

	 

	 

	Ном бол хүнийг хэрхэн аж төрөх, хэрхэн үнэнч, хэрхэн бие биедээ нөхөрсөг болохыг зааж, өвөр бусдын хөдөлмөрийг хүндэтгэхэд сургадаг юм.

	Л. А. Кассиль

	 

	 

	Сайн номыг анх уншихад шинэ сайн найзтай болох мэт. Сайн номыг дахин уншихад хэзээний журмын нөхөртэй нүүр учрах мэт.

	Вольтер

	 

	 

	Ном надад хаан ширээнээс илүү чухаг.

	Шекспир

	 

	 

	Номоос ялдам нөхөр хорвоод үгүй.

	Навой

	 

	 

	Ном гэдэг хамгийн сайн найз нөхөр мөн. Хэцүү цаг, бэрх цагт ном л танд бат түшиг болно. Ном хэзээ ч урван тэрслэхгүй.

	Доде

	 

	 

	Марксын хувьд ном бол гайхуулах зүйл биш, оюун ухааны зэвсэг төдий байсан юм. Ажлын өрөөнд нь байдаг ном, бичиг цаас биеийн нь эрхтэн мэт салшгүй хэсэг байв.

	Лафарг

	 

	 

	Ном бол та биднийг ташуур саваагаар зодож занчихгүй, илүү үг хэлгүй, уур хилэнгүй, үнэ хөлсгүй, үнэрхэж тунирхахгүйгээр сурган гэгээрүүлнэ. Ном бол алдаж эндсэн үед яншиж загнахгүй, мэдэхгүй чадахгүй үед шоолж инээхгүй эргэх дөрвөн цагт хэзээд бэлэн байдаг нөхөр билээ.

	...Номыг шамдан уншихуй дор өвдөх шаналахыг умартуулан, зүрх сэтгэлийг тайтгаруулнам. Ном чамд мэдлэг авчирч мэргэн ухааныг тань нэмнэм. Ном чамд атаархах нь үл, хар муу санааг өвөрлөх нь үл. Ном чиний итгэлийг бат сахин хадгалж, ямар ч өнө эртний атугай нөхөр журмын ёсыг үл эвдэнэ. Адилтгаваас хаврын цагт соёолон гарч хэзээ ч үл гандан ашид өнгөө үл алдах цэцгийн хүрээлэнд цаг ямагт чамайг хөтлөн цэнгүүлнэм.

	Али-ибн-Жахм

	 

	 

	Би ашид хамт байхыг хүсдэг олон сайхан анд нөхөдтэй билээ. Тэр үнэн журмын сайн нөхөд маань улиран одсон эрин зуунд ч байсан, өдгөө ч байсаар бөлгөө. Тэр найз нөхөд маань хорвоогийн улс гүрнээр нэг тарсан билээ. Тэд дайн тулалдааны талбарт байгуулсан гавьяагаараа цоорхой байхын адил, бүхэнд харамгүй толилуулсан чухаг мэдээ сэлтээрээ шан хүртээн эрдэмт мэргэдийн цомхон байранд ярайж байдаг билээ. Тэдэнтэй уулзаж учрахад нэн амар хялбар бөгөөд дуртай үедээ орхиж ч болно... Тэр найз нөхөд маань зарим нь надад өнгөрсөн зууны үйл явдлын учрыг тайлбарлаж зарим нь байгаль дэлхийн агуу их нууцыг нүдний өмнө нээн соёрхож, зарим нь хэрхэн яаж амь зуухад сургаж, зарим нь хэрхэн яаж нөгчихөд минь сургаж байнам. Бас зарим нь миний алжаасан сэтгэлийг зөөтгөрүүлж, зориг мохсон үед хөхин баясганам. Нэг хэсэг нь миний ухаан санааг батжуулж, элдэв шуналыг дарж, юм бүхэнд өөрийн хүчинд итгэж сурах мэргэн айлдвар өгнөм....Тийм их ачаа хайрласныхаа өр төлөөсөнд надаас гагцхүү, гэр орондоо аль нэгэн аятайхан буланд өрж хадгалахыг хүснэм билээ.

	Петрарка

	 

	 

	Ном нь хальж одсоны тухай өгүүлэх ялдамд амьд үлдсэнд сургаал айлдвар хүртээнэ. Та уурлавч, ном үл уурлана. Та бүр хилэгнэвч ном үл дуугарна... Ном нь янаг сэтгэлээс илүү татах хүчин төгөлдөр, хүсэл тэмүүллээс эрхэм төгс, үүрийн туяанаас илүү өнгөлөг... Ном чамд ач болох боловч хариу тус үл горилно. Ном чамд нэмэр хандив авч ирэх боловч, хариу үл эрэлхийлнэ. Номын утга гүн учир ухаан санааг тань тэлж, хөгжөөн баясалтай болгон хөхиүн сэтгэл төрүүлнэ. ...Ном хэмээх нь чамайг үл мартах нөхөр, үл залхаах танил билээ. Ном өдөр шөнө ялгалгүй гарын дор байж, гадаа хөдөөгүй хамт зүтгэнэ. Номтой өнөд шадарлавал ном танд улам их тусыг соёрхоно. Ном гэгч таны байдал төлөвийг тань өв тэгш, үг хэлийг тань юлган, хэлэлцэх өгүүлэхийг тань ялдам болгоно... Номтой ямагт шадарлавал алдрыг тань мөнхжүүлж, цууг тань дуурьсгана.

	Аль-Кенз-Мадфун

	 

	 

	Номыг үзэх тутам ном тань танд шадарладаг.

	Эртний үг

	 

	 

	Хүний насанд ном шиг сайн эм үгүй.

	Нангиад цэцэн үг

	 

	 

	Ном бол ганцаардах цагт гайхамшигт хань, хүний нутагт сайхан танил мэт билээ.

	Аль-Кенз-Мадфун

	 

	 

	Сайн ном бол сайн нөхөр мөн.

	Англи зүйр үг

	



	

НОМ ГЭДЭГ СОЁЛЫН ӨВИЙН ОРОЙН ЧИМЭГ

	...Ном бол нэг үе нөгөө үедээ үлдээсэн оюун ухааны гэрээс, нөгчиж байгаа эцгээс орь залууд захисан сургаал, амрахаар халаагаа өгч байгаа харуулын цэргээс орондоо зогсохоор ирсэн цэрэгт буулгасан тушаал билээ. Хүн төрөлхтний бүхий л амь зуулга номд эрэмбэ дараалан байраа эзэлжээ. Ястан үндэстэн, төр улс алга болж байсан боловч, ном үлдсээр иржээ. Ном хүн төрөлхтөнтэй хамт өсөн дэгжиж, ухаантныг шагшруулсан хамаг сургаал, сэтгэлийн чавхдасыг чичрээгч алив янаглал хайр номд тунамал тунгалаг болж иржээ. Номд хүн төрөлхтний оргилуун өөдрөг номлол, дэлхий дахины түүх хэмээн нэрлэгдэх хамаг намтар бичээстэй байдаг. Чингэвч номд улиран өнгөрсөн гэж огт үгүй юм. Ном бол их хүч, зовлон шанал, заримдаа цусан дуслаар олдсон эрин цаг, бүхий л үнэн мөнийг хамтад эзэгнэх орчинд биднийг хөтлөх баримт бичиг юм. Ном бол ирээдүйн хөтөлбөр. Иймээс номыг дээдэлцгээе.

	А. И. Герцен

	 

	... Номын ачаар бид бүхэн нэг эрин үеийн хүмүүс болжээ. Би Гомер, Цицеронтой ярьж байна. Ирээдүйн олон олон Гомер Цицерон надтай ярих болно.

	Ламартин

	 

	 

	Хорвоо ертөнцийг ганц өнцгөөс нь биш, олон өнцгөөс нь харах сайн арга бол өөрийн туршлага дээр номд хурсан олон орны олон ард түмний олон цаг үеийн туршлагыг нэмэх явдал юм...

	Стефан Цвейг

	

	 

	Ном гэдэг бидний ухааныг эрдмийн шимээр дүүргэж байдаг атал, өөрөө дундардаггүй сөн юм.

	Декуресель

	 

	 

	Ном байсан цагт улирч, балрах гэж байхгүй.

	Бульер-Литтон

	 

	 

	Үнэнхүү яруу найрагчийн бүтээл үхэшгүй мөнх. Үүний баталгаа бол 2500 гаруй жилийн турш улиран үлдэж ирсэн Гомерийн зохиол билээ. Өнгөрсөн хугацаанд өдий төдий ордон шилтгээн, орон сав түүгээр ч барахгүй бүхэл бүтэн хот төхөм хүртэл эвдрэн сүйрч эсвэл газрын хөрснөөс алга болсон боловч, Гомерийн зохиолоос ганц үсэг, ганц үг ч гээгдэж хаягдсангүй улирч уламжилж иржээ.

	Бэкон

	 

	 

	Соёл иргэншилд ард түмний эзлэх байр суурийг тэдний уншиж байгаа номын тоогоор тодорхойлж болно.

	Лабуле

	 

	 

	Хүн төрөлхтний хамгийн гайхамшигт нээлтийн нэг болох ном манай амьдралыг туршлагаар баяжуулж байна.

	А. В. Горбатов

	 

	 

	... Ном хоцрогдож байна... Одоо үед хүний үг, ухаан санааг дамжуулах авсаархан дуу хураагч, кино, радио зэрэг улам боловсронгуй болж байгаа техник номыг түрж байна. Иймээс номын түүхэн үүрэг удахгүй алга болно гэж ярих юм. Юутай хомс, охорхон ухаан гэгч вэ? Мянган жилийн өмнө ном хорвоод мэндэлсэн шиг түүнээс илүү эсвэл ядаж тэр гайхамшигтай эн зэрэгцэх тийм гайхамшгийг техник хэзээ хаана бүтээсэн юм бэ? Дэлхийн бөмбөрцгийг ном шиг донсолгож чадах тийм хүчтэй зүйлийг хувилахуй ухаан ч бүтээгээгүй билээ. Үсэг дүүрэн дүүрэн хуудастай номоос илүү удаан эдэлгээтэй ямар ч ган, төмөр бетон байхгүй шүү дээ. Эрчим хүчний ямар ч эх булаг номын цацруулж байгаа шиг тийм гэрэл гэгээг гаргаж чадаагүй бөгөөд номын түгээх цахилгаан шиг тийм хүч, цахилгаан эрчим хүчинд үгүй юм. Цаг эринийг эзлэнхэн төрсөн элэгдэж хуучирдаггүй бат цайз мэт олон хэлбэр дүрс бүхий хамгийн нягт хамгийн цогцолбор хүчин болсон ном техникээс айх гэж үү? Харин чухамхүү л номын ачаар техник улам боловсронгуй болж хөгжин дэгжиж байдаг бус уу? Ном нь зөвхөн бидний хувийн амьдралд төдий биш газар сайгүй мэдлэг бүхний алфа омега, шинжлэх ухааны эхлэлийн эхлэл болж байгаа билээ. Иймээс та номтой хэдий шадар дотно байх тутам амьдралын утга учрыг улам нэвтэрхий таньж, номын ачаар өөрөөр хэлбэл, номын ид шидээр таны хараа тоолж баршгүй үй түмэн хүний дотоод сэтгэлийн хараатай нэгдэн нийлж, тэдэнд хайртай болж, хорвоо ертөнцийг танин мэдэх тань хэдэн зуу дахин өргөн дэлгэр, гүн гүнзгий болно.

	Стефан Цвейг

	 

	 

	Нэгэн удаа барт гарсан бүхэн дэлхий дахины өмч, мөнхийн өмч болдог.

	Лессинг

	 

	 

	Хүн ном хэвлэдэг явдал нээгдсэн нь агуу их түүхэн үйл хэрэг билээ. Үүнд хувьсгал бүхний үр хөврөл болж байгаа юм.

	В. Хюго

	

	 

	Ном бол алгуурхан боловч, найдвартай үе үеэр нь эргүүлж байдаг анжистай адил юм.

	О. Ю. Шмидт

	 

	 

	Мэдлэг гэдэг юун бил ээ? Бичиж тэмдэглэсэн туршлага юм.

	Карлоейль

	 

	 

	Үнэн мөнийг бичсэн ном бүхэн мэдлэгийн нийт өв санд хувь нэмэр болж байдаг.

	Хемингуэй

	 

	 

	Үсэг бичгийн ачаар хүний сэтгэл оюуныг лавдуу мэдэж болно... Цагаан цаасан дээр гарсан хар үсгийн мөр бол хүний сэтгэл татсан хаврын уринш адил билээ.

	Мопассан

	 

	 

	Өөр эрин үеийн зохиолчийн номыг унших гэдэг тэрхүү зуунд аялан жуулчлахтай адил юм.

	Декарт

	 

	 

	Ном бол хорвоогийн ховор эрдэнэ, үндэстэн ястны үе уламжилж ирсэн хөрөнгө юм. Хамгийн эртний хамгийн сайн ном айл бүрийн гэрт байх учиртай.

	Торо

	 

	 

	Уншина гэдэг бол «өр тавьж авна» гэсэн үг. Уншсаны үр дүнд нээлт хийнэ гэдэг бол «өрөө өгнө» гэсэн үг.

	Лихтенберг

	 

	 

	Ном гэдэг үнэхээр гайхамшиг!.. Хүн төрөлхтөн өөрийн ухамсарт бүх түүхийнхээ турш номоос илүү гайхуулам, ид шидтэй юм бараг бүтээгээгүй болов уу гэж би бодох юм.

	Л. А. Кассиль

	 

	 

	Ном бол цаг хугацааны давлагааг сөрөн хөвж яваа хөлөг онгоц адил бөгөөд өөрийн тээсэн үнэт ачааг нэг үеэс нөгөө үед нандигнан улирааж байдаг юм.

	Бэкон

	 

	 

	Хэвлэгч хүн хар цагаан хоёрыг ухамсартайгаар холин гэрэл гэгээ, эрдмийг түгээнэ.

	Дуглас

	 

	 

	... Ном бол ард түмний он дарааллын бичиг юм. Ном нь хүн төрөлхтний хуримтлуулсан асар их баялаг туршлагыг нэг зуунаас нөгөө зуунд өвлөн үлдээж байдаг. Ном бол бүтээлч эрхэм дээд бодол санааг эрэлхийлж байдаг эрдэмт мэргэдийн төдий биш хамгийн эгэл жирийн хүмүүст хүрэлцэн ажил үйлсийг нь хөнгөвчлөн тусалж байдаг юм. Ном бол бүхий л сонирхлыг ханган, бүхий л хүслийн цангааг гаргана.

	Каньель

	 

	 

	Сайн түүхэн роман дээд зэргийн түүхийн хичээлийн дайтай билээ.

	Бальзак

	 

	 

	Сайн ном гэдэг үнэт эрдэнэ мөн.

	Т. Зардаби

	 

	 

	Ном байсан цагт хүн үхэхгүй.

	Севинье

	



	

НОМ - СЭТГЭЛИЙН ЦЭНГЭЛ

	Би сэтгэл хөдөлгөм, гайхам олон сайхан ном уншсан билээ. Чингэхэд намайг үнэнээс холдоох нь бүү хэл үнэнийг эрхэмлэн сонирхох сонирхлыг минь оргилоож хүний ёсыг танин мэдэх хүслийг бадраан, ажигч гярхайн чадвар билгийг хурцалж өгсөн юм.

	М. Горький

	 

	 

	Соёлын хэмжээг ахиулна гэдэг бол эн түрүүн уран сайхны номын мэдлэг юм. Уран зохиолын ном, хүнийг баяны дээд болгож, бусад хүнийг улам илүү ойлгодог болгож, өөрийг нь ч хамт өөдлөх болгодог.

	М. И. Калинин

	 

	 

	Нүд нээлгэх гайхамшигт ном ч байдаг. Уншаад хэзээ ч мартаж чадахгүй сэтгэл догдлоосон ном ч байдаг билээ.

	Н. К. Крупская

	 

	 

	Сайн номын онцгой тал нь уншигчдад юу шударга, юу сайхан, юу ашигтай тустайг эргэцүүлэн бодох хүсэл сэтгэл төрүүлэн хийморийг нь сэргээдэг юм.

	Н. Г. Чернышевский

	 

	 

	Шинжлэх ухаан гэдэг маань номоос, амьдралаас олсон мэдлэгээ эргүүлээд ном, бие даасан ажил үйлст биежүүлэх явдал юм.

	Н. Г. Чернышевский

	 

	 

	Хэчнээн их цэцэн мэргэн ухаан, түгэн дэлгэрэх сайны үр бүх ард түмний бүх эрин цагийн ном сударт шингэсэн байна гэж бодно...

	Л. Н. Толстой

	 

	 

	Хүн төрөлхтний оюун ухаан, үе үеийн туршлагын цаглашгүй их эрдэнэс түмэн жилээр номд хуримтлан мөнх оршсоор байна.

	М. А. Шолохов

	 

	 

	Нэгэн дусал бэх мянга түм байтугай сая живаа хүний сэтгэлд онгон оршуулна.

	Байрон

	 

	 

	Гавьяа зүтгэл төдий биш хүний аливаа сайн үйл эзэнтэйгээ хамт өнгөрдөг. Зөвхөн хүний ухаан санаа ашид үхэшгүй мөнх байж тэр хэвээрээ хойч үед үлдэнэ. Зөвхөн үгээр (бичгээр) илэрхийлсэн санаа мөнх байна.

	Гэзлит

	 

	 

	Ном гэгч журмын нөхөр, сайн найз, соён гэгээрүүлэгч хүндэт гийчин билээ. Ном гэгч эрдэм мэдлэг, хурц оюун дүүрэн хавтас, гүн бодол дүүрэн сан билээ.

	Аль-Кенз-Мадфун

	 

	 

	Ном, шинжлэх ухааны үр байх учиртай. Шинжлэх ухаан, номын үр байж таарахгүй.

	Бэкон

	 

	 

	Ном хүний сэтгэлийг ариутгаж, хүнийг өргөж бат цэх болгон, түүнд сайн сайхан тэмүүлэл төрүүлж, ухааныг хурцатган, сэтгэлийг зөөлрүүлдэг.

	Теккерей

	 

	 

	Аль нэгэн сайн номыг уншаад өөрийн амьдралын шинэ эринийг нээсэн хүн хэчнээн олон гэж бодно. Биднийг зовоож, ичээж, үймүүлж байгаа явдал бүхэн чинь тухай тухайн үедээ олон мэргэдийн сэтгэлийг гижигдэж байсан юм. Мэргэд тэр олон явдлыг тойрч гарч байгаагүй, шантралгүй дайран өнгөрч нэг насыг туулдаг байлаа.

	Торо

	 

	 

	Номд цогцолсон утга зохиол бол ард түмний чухамхүү бодол санаа мөн.

	Колар

	 

	 

	Ном хэмээх нь сэтгэл тааллын гэрэл, бие бодын толь, муу үйлийг үлдэн хөөгч, сайн үйлийн мэргэн хөтөч, мэргэдийн титэм, аян замын даамал, гэр зуурын хань, өвчтөнийг тойлогч, хаадад хуувийн сайд, билиг билгүүнийг егүүтгэгч баян тансаг ундарга, үр жимст жимслэг хүрээлэн, өгөөмөр сайхан бүрд, утга соёлын өв сан, дуртгал оюуны амь нас билээ.

	Лука Пенна

	 

	 

	Номоос шимэлж ном бичдэг. Манай ихэнх яруу найрагчид ч гэсэн бусад их яруу найрагчдын ачаар яруу найрагч болжээ.

	Лихтенберг

	 

	 

	Үгийн хүч хязгааргүй.

	Жирарден

	 

	 

	Үнэн, сайхнаар аж төрөхийг ном сурган өгдөг.

	В. Чалоян

	 

	 

	Ном бидний зүрхэнд сэм нэвтрэн орном. Яруу найрагчийн үг бидний бүх судсаар түгнэм, Залуу цагт уншсан зохиол өтлөх цагт дурсгалтай.

	Гэзлит

	 

	 

	Хүний эх нутгийн диваажин бол сайн ном, сайхан сэтгэл хоёр юм.

	Буаст

	 

	 

	Хүн төрөлхтний оюун ухааны хоёр чухал нээлт газар дэлхий дээрх хөдөлгөөн бүхний эх суурь юм. Орон зайд хөдөлгөөн нь тэнхлэгээ тойрон эргэх дугуйг зохион бүтээснээр боломжтой болсон юм. Үсэг бичгийг зохион бүтээснээр оюуны хөгжил хөдөлгөөн боломжтой болсон юм.

	Стефан Цвейг

	 

	 

	Судар түүхээс бид мэргэн ухааныг сурнам. Яруу найргаас цэцэн цэлмэгийг сурнам, гоозүйгээс чанд зарчмыг сурнам, байгалийн шинжлэлээс учир жамд нэвтрэхийг сурнам, ёс зүй, зан суртахууны гүн ухаанаас төв төвшнийг сурнам, учир зүй, уран илтгэхээс зөв мэтгэн маргахыг сурнам...

	Бэкон

	 

	Уран зохиол хэрхэн аж төрөхөд сургадаг.

	Шинжлэх ухааны утга зохиол хэрхэн сэтгэхэд сургадаг.

	Л. И. Гумилевский

	 

	Эртний сонгодог зохиолыг унших шиг ухаан санаа сэргээх сайн арга байхгүй. Хагас цагийн төдий ч болов гартаа барьж уншихуй дор цэвэр тунгалаг булгийн усанд орж сэргэхийн адил цэлмэн, хөл хөнгөрч сэтгэл уужран эрүүл чийрэг болох мэт санагддаг. Мянган жил өнгөрөвч татах хүчин төгс эртний ном судрын хэл найрлагын увдис уу, эсвэл их бичгийн хүмүүсийн сод ухаанд байна уу? Аль алинд нь байж болох юм.

	Шопенгауэр

	 

	 

	Номд дуртай болно гэдэг мэргэн ухаанд ойртоно гэсэн үг буюу.

	Де Бери

	 

	 

	Би номыг уншиж эхэллээ... Тэгтэл мөнгө эрсэн хүн заримдаа алт олохын адил... доголон нулимсандаа тайтгарахыг эрэлхийлтэл сэтгэлээ засаад зогссонгүй бас сургаал айлдвар хүртлээ.

	Данте

	 

	Номын сан бол мэдрэлийн эмнэлэг.

	Грек цэцэн үг

	 

	 

	Ном гэдэг сэтгэлийн тэжээл.

	Итали цэцэн үг

	 

	 

	Ухаанаа номын тахилд өргө.

	Төвөд цэцэн үг

	 

	 

	Номд туйлгүй, оюунд оройгүй.

	МАЦҮ

	 

	 

	Нар мандахад орчлон сэргэдэг.

	Ном уншихад ухаан сэнхэрдэг.

	ОАЦҮ

	 

	 

	Номоос гүн, ухаанаас өргөн юм гэж үгүй.

	ОАЦҮ

	 

	 

	Номын ёсыг мэдвэл номхон төлөв болдог. Төрийн ёсыг мэдвэл төлөв төвшин болдог.

	МАЦҮ

	 

	 

	Хэлбэл ном хэнд ч сургаал.

	МАЦҮ

	 

	 

	Ном бол эрдмийн түлхүүр.

	ОАЦҮ

	 

	 

	Ухаан далай номоос иштэй

	Усан далай булгаас эхтэй.

	МАЦҮ

	



	

НОМ ДӨРВӨН ХҮЧТЭНЭЭС ИЛҮҮ ХҮЧТЭЙ

	Надад байгаа сайн юм бүхэн номын ач...

	М. Горький

	 

	 

	Урлаг, шинжлэх ухаан хоёр соёлч хүнийг хүмүүжүүлэхэд, ном амжилттай нөлөөлөх хүчин болдог.

	М. Горький

	 

	 

	Ном бол хүний, газар дээр байх суух байр суурийг тогтоон, гэрэлтүүлж өгдөг. Ном, хүнд байгалийн нууцыг нээж, бөмбөрцөг дэлхийн эзэн болгож хувьсган өөрчилж, шинэ коммунист нийгмийг байгуулахад тусалдаг.

	Ф. В. Гладков

	 

	 

	Ном хүнийг далавчтай болгодог.

	Ф. В. Гладков

	 

	 

	Номын дэргэд юм бүхэн сүрд нь дарагдана.

	А. П. Чехов

	 

	 

	Зарим нэг нь илд, элдэв шүтээнээр зэвсэглээд эзлэн авч чадаагүй ухарсан тийм бэхлэлтийг би үзгээр зэвсэглээд амархан авдаг билээ.

	Лихтенберг

	 

	 

	...Хүний ой ухаанаар төрсөн агуу их бүтээл, цус урсгасан дайн тулалдаанаас илүү түүхэнд нөлөөтэй байдаг...

	Смайлс

	 

	 

	Нэгэнт илтгэсэн санааг гэрэлт ертөнц даяар түргэн зуур түгээгч ном хэвлэл нь манай эрин үед дэвшил хөгжил, шинжлэх ухаан, соёлч иргэншлийн хамгийн хүчит зэвсэг болжээ.

	Франс

	 

	 

	Ном бол хүний амьдралын хамгийн хол бөгөөд хамгийн харанхуй замыг гэрэлтүүлэх үлгэрийн дэнлүү мөн.

	Упит

	 

	 

	Ном хүнийг хорвоогийн эзэн болгодог.

	П. А. Павленко

	 

	 

	Ирээдуйн зүг чиглэсэн ном л амьдрах чадалтай байдаг.

	Бальзак

	 

	 

	Тоогдож гарсан гэвшээс тоос болсон ном дээр.

	МАЦҮ

	 

	 

	Ном баян, төр баян, үр баян, мод баян.

	МАЦҮ

	 

	 

	Биднийг ард түмэндээ хайртай болгон хүмүүжүүлж, манай амьдралын агуу их үзэл санаа, ирээдүйн аз жаргалын төлөө тэмцэлд манай агуу их зорилтыг гэрэлтүүлэн, улмаар тэмцэгчийн туйлбартай зан, гал халуун эх оронч, оргилуун хөдөлмөрч, бүтээлч болгон хүмүүжүүлдэг ном асар их хүчтэй юм.

	Ф. В. Гладков

	



	

НОМЫН ЖАРГАЛ БОЛ ДЭЭДИЙН ЖАРГАЛ

	Ном унших жир нэг сайхан санагддаг байснаа, сүүлдээ миний гол ажил, цорын ганц цэнгэл болсон юм.

	Н. А. Добролюбов

	 

	 

	Суут хүний оюун ухааны мөрийг мөшгөн хөөх шиг зугаатай шинжлэх ухаан гэж үгүй.

	А. С. Пушкин

	 

	 

	Байгалийн шинжлэх ухааны нүсэр том орд шилтгээнд өөрийн өчүүхэн чулууг нэмэрлэн өргөх хүслийн дөлийг надад ном хайрласан юм,

	Дарвин

	 

	 

	Ухаант хүн зовлонгийн тайтгарлыг номоос олж авдаг.

	Хюго

	 

	 

	Сайн ном гэдэг уулзаж учирсан санаархсан бүхэнд хайр сэтгэлээ өгчихдөггүй цэвэр чигч журамт залуу бүсгүй юм.

	Номыг үлгэрт баривал, сайн номыг үзэх хувь тохиох нь насны янаг сэтгэлийн явдлаар цэнгэх мөнөөс мөн.

	Фейербах

	 

	 

	Номоос өөр сайхан юм гэж ер үгүй. Ном бидэнд хамгийн их баяр цэнгэл авч ирнэм.

	Жубер

	 

	 

	Номын ертөнцөд умбахдаа би хорвоогийн хаад ноёдын чуулганаас илүү их баяр хуримыг эдэлнэм.

	Боккаччо

	 

	 

	...Аяга пиво, хайрцаг тамхинд зарж байгаа зоосоороо бид Шекспирийн зохиол авч болох юм шүү дээ.

	Леббок

	 

	 

	Нэг цаг ном уншихад л миний сэтгэлийн зовлон гуниг бүхэн арилдаг.

	Монтеське

	 

	 

	Ном үзвэл бүтэн хүн болно.

	Энэтхэг цэцэн үг

	 

	 

	Номын хуудас сөхөх тусам олон мэргэдтэй танил болно.

	Балба цэцэн үг

	 

	 

	Алт газраас

	Алдар номоос.

	МАЦҮ

	 

	 

	Ертөнцийн хамгийн сайхан юм номд бичээстэй байдаг.

	ОАЦҮ

	 

	 

	Ном үзэхээс илүү жаргал гэж үгүй.

	Хүүхдээ юм сургахаас илүү эрхэм үгүй.

	ОАЦҮ

	 

	 

	Ноёд нутаг дундаа хүндтэй

	Номтой хүн газар болгон хүндтэй.

	МАЦҮ

	



	

НОМЫГ ШИЛЖ ҮЗЭГТҮН!

	Байгуулан эмхрүүлэх ном гэж ч бий, бас задлан бутаргах ном ч гэж бий учир номыг шилж унших явдал нэн чухал.

	Н. К. Крупская

	 

	 

	... Судлах гэж байгаа зүйлийнхээ дагуу тэрхүү зүйлээ хамгийн үнэн зөв, гүн гүнзгий, бүрэн дүүрэн харуулсан хамгийн сайн номыг сонгож унших чухаг.

	Н. К. Крупская

	 

	 

	Ямар ч салбарт засвар бусын нэг сайн ном хойноосоо олон муу засдаг номыг салбайтал дагуулан гардаг нь түүхийн жам.

	Гельвеций

	 

	 

	Ном бүхэнд өөрийн хувь заяа, өөрийн эриний нас гэж байдаг. Ганцхан өдрийн настай ном ч бий, нэг үеэс нөгөө үед уламжлан дамждаг ном ч бий.

	С. Я. Маршак

	

	 

	Номыг бичихийг нь зохиогч бичиж, хүлээн авч дээдлэх эсэхийг нь нийгэм мэдэн шийддэг. Өөрөөр хэлбэл, номыг бүтээгч нь зохиогч хүн. Номын хувь заяаг мэдэн тогтоогч нь нийгэм олон юм.

	Гюго

	 

	 

	Ном ч бас хүнтэй яг адилхан юм. Хүн найз нөхөр хэмээн олон хүнтэй танилцах боловч насан турш ханилах хэдхэн хүнийг сонгож авдаг билээ.

	Фейербах

	 

	 

	Таныг эргэцүүлэн, бодлыг тань сэтгэж өгдөг ном бол ном номоос илүү тустай.

	Паркер

	 

	 

	Ертөнцөд номын тоо тоймгүй 

	Насанд хүний амьсгаа хэмжээтэй

	Хэргийг нь хийхгүй ном хэрхэвч бүү үз

	Нангиад цэцэн үг

	 

	 

	Муу ном муу нөхрийн адил хүнийг эвдэж болно.

	Фильдинг

	 

	 

	Би учир начрыг нь ололгүй аль дайралдсан номоо их хурдан уншдаг байлаа. Тэгтэл би юу ч мэдэхгүй байгаагаа мэдээд нэн их гансарсан билээ.

	Франс

	 

	 

	Муу номыг аль болох бага, сайн номыг аль болох их унш... Өөрөөр хэлбэл маны нас богино, цаг хүч хомсхон билээ.

	Шопенгауэр

	 

	 

	Муу ном бол муу хулгай.

	Итали цэцэн үг

	 

	 

	Үзэж бараагүй ном, туулж гүйцээгүй зам хоёр адил.

	ОАЦҮ

	 

	 

	Номыг хэрхэн үзэх вэ?

	Би уншсан бүх номоосоо хэрэгтэй бүхнээ түүж, ... өөрийн санааг хамтад тэмдэглэдэг дадал заншилтай болсон юм.

	К. Маркс

	 

	 

	Боловсон хүн гэж учир тоймгүй их уншигчийг ч хэлэхгүй. Ухаан билгүүний өөдөс төдийхнийг мэдлээ болоочийг ч хэлэхгүй, бие биедээ шүтэн барилдлагатай мэдлэгийг олоход ёс горимоор нь унших аргад мэргэшсэн хүнийг хэлнэ.

	М. И. Калинин

	 

	 

	...Номоос хэрэгтэй ашигтай бүхнээ эрж, олж, бие даан ажиллаж чадах чадвар бол оюун ухаанаа зөв залж, шинийг эрэлхийлэх шинж чанараар өөрийгөө хүмүүжүүлдэг болно гэсэн үг.

	А. С. Яковлев

	

	 

	Уншигч номыг өөрийн чадал авьяасын хэрээр ойлгодог.

	К. А. Федин

	 

	 

	Уншина гэдэг гайгүй хэрэг. Чухам юу унших, уншсанаа яаж ухаалж авах явдал бол хамгийн чухаг.

	К. Д. Ушинский

	 

	 

	Цагийг нь олж уншсан ном их олз болно. Тийм ном сайн нөхөр, зөвлөгчийн хэлж чадаагүй замыг зааж аж төрлийг дэгжүүлж чадна.

	П. А. Павленко

	 

	 

	Номыг унших нь тийм байж гэж үзэн өнгөрөх төдий хэрэг. Уншсаныхаа хэргийг нь хийх л гол мөн.

	Н. А. Рубакин

	 

	 

	Хүнийг үерхэж байгаа хүнээр нь танихын адил уншиж байгаа номоор нь таньж болдог...

	Смайлс

	 

	 

	Гурван янзаар уншдаг. Нэгдүгээрт уншаад ухаарахгүй явдал байдаг. Хоёрдугаарт уншсанаа ухаарах байдаг. Гуравдугаарт зохиогчийн бичээгүй санааг хүртэл ухаалан унших байдаг.

	Я. Б. Княжинин

	 

	 

	Соёлч боловсон хүн бүхэн насан туршдаа 8—10 ном уншсан байх хэрэгтэй. Чухам ямар ном бэ гэдгийг мэдэхийн тулд нэг түм таван мянган боть ном үзэх хэрэгтэй болно.

	И. Э. Бебель

	 

	 

	Хүний оюун ухаан, хүний сэтгэхүйн түүхээр нөхөр сүүдрээ хийсэн агуу их үзэл санаа, сайхан сэтгэлийн ундарга болсон өвөрмөц бичиг зохиол, гол номуудыг үзэхийг хичээж үз.

	Блэкки

	 

	 

	Амсаж хүртэхийн төдий ном ч байдаг, шууд залгиж орхимоор ном ч байдаг, чингэхдээ цөөн номыг сайн зажилж, шим шүүсийг авч унших хэрэгтэй байдаг. Өөрөөр хэлбэл зарим номыг зөвхөн гарчиглан уншихад болно, заримыг нь нэг их улайлгүй гүймэг уншихад болно, цөөхөн гойд номыг бүтнээр нь шувт анхаарамжтай уншууштай.

	Бэкон

	 

	 

	Номыг уншихдаа нэгдүгээрт: ухаалгаар, шүүмжлэн унших, хоёрдугаарт, нөхөртэйгөө юм уу гэрийнхэнтэйгээ унших, гуравдугаарт, уншсанаа дахин давтан унших, дөрөвдүгээрт, гартаа үзэгтэй унших хэрэгтэй.

	Поттер

	 

	 

	...Аль нэг зүйлийг уншихдаа гол санааг нь ойлго.

	Сенека

	 

	 

	Шинжлэх ухааны номыг шинээс нь эхэл. Утга зохиолын номыг урьдынхаас нь эхэл.

	Литтон

	 

	 

	...Их идлээ гээд эрүүл явдаггүй. Эрхбиш идвээс зохистойг тааруулан хоолловол эрүүл байж чадна. Үүн лүгээ нэгэн адил үнэн эрдэмтэй болох нь их уншсанд биш үртэйхэн уншсанд байдаг.

	Аристипп

	 

	 

	Сайн номыг уншин хэргийг нь хийвэл хэцүү бүхэн амар хялбар болно

	Хисроу

	 

	 

	...Юм бүхнээс сарлан зуун ном уншсанаас нэг зүйлийн тухайт арван ном уншсан нь шовх болно.

	Брандес

	 

	 

	Үзсэн номоо хэрэглэхгүй бол, үзсэн ном тань хэрэгцээгүй цаас болно.

	Вашингтон

	 

	 

	Унших сайхан. Заримдаа дахин давтан унших бүр сайхан.

	Фагэ

	 

	 

	Уншин сурахын урлаг бол аль нэгэн номын дэмээр нөгөө номын утгыг харвуулан ойлгож сурах явдал юм. Унших гэдэг бусадтай ном нийлэн бусдын санаа бодлоос таныхтай таарах эс таарах алин болохыг сүвлэн таньж сурна гэсэн үг билээ.

	Фагэ

	 

	 

	Ном бүхнийг өвөр өврөөр уншууштай.

	Паркет

	 

	 

	Хэдий чинээ бодохгүй хийсгэлэн унших тутам өөрийгөө их мэдэж авч байна гэж боддог. Хэдий чинээ бодож шимэлж унших тутам өөрийгөө бага мэдэж байна гэдгээ магадтай мэдэх болно.

	Вольтер

	 

	 

	Бодохгүй унших нь зажлахгүй залгихтай адил юм.

	Борк

	 

	 

	Сайн зохиогчийн номыг үзэх тутам хэлний тань ээдрээ гардаг.

	Вольтер

	 

	 

	Юм суръя гэж номыг уншвал, дуулж мэдээгүй бүхнээ, номоос сурч мэдэж байгаа бүхнээ бичиж тэмдэглэж аажуухан унших хэрэгтэй. Дараа нь бичиж тэмдэглэсэн бүхнээ дахин сайн тайван уншиж үзэх хэрэгтэй. Энэ бол тун чухал нухацтай ажил шүү...

	Фагэ

	 

	 

	Хэрэгтэй ном их үз

	Хэрэггүй үйл бага хий.

	Эртний үг

	 

	 

	Үгээ цөөлж, номоо үз.

	Эртний үг

	 

	 

	Үг олон давтахад нойронд саад болдог. Ном их давтахад цээжний чимэг болдог.

	МАЦҮ

	 

	 

	Номыг үзэж бардаггүй,

	Ажлыг сурч гүйцдэггүй.

	МАЦҮ

	 

	 

	Эрэлд мордоход дуран хэрэгтэй

	Эрдэм сурахад ном хэрэгтэй.

	МАЦҮ

	 

	 

	Ном утгатай 

	Нас тоотой.

	МАЦҮ

	 

	 

	Сурын тасархайг орхидоггүй

	Номын уранхайг хаядаггүй.

	МАЦҮ

	 

	 

	Үг давтвал улиг,

	Ном давтвал билиг.

	МАЦҮ

	 

	 

	Мэдэхгүй бол чулуу бүү барь

	Уншихгүй бол ном бүү барь.

	МАЦҮ

	 

	 

	Номгүй бол балай.

	МАЦҮ

	 

	 

	Номгүйгээр эрдэм мэдлэгтэй болохгүй, эрдэм мэдлэггүйгээр коммунизм байгуулж чадахгүй.

	В. И. Ленин

	 

	 

	Хэрэв ном уншихаа боливол хорвоогийн бүх тансаг эд агуурсыг хайрлан соёрхоно хэмээн амлавч би гагцхүү номоо уншаад ядуугийн цаад ядуу явъя л гэнэ.

	Маколей

	 

	 

	Ном уншилгүй өнгөрсөн өдөр бол арчаагүй үрэгдсэн өдөр юм.

	А. И. Маркушевич

	 

	 

	...Ямар нэгэн ном уншиж байгаа хүн, юу ч уншдаггүй хүнээс хавьгүй дээр.

	В. Г. Белинский

	 

	 

	Номгүй бол бид зэрлэг хэвээр үлдэх байсан.

	Гельвеций

	 

	 

	Ном гэгч ертөнцийг харах оюун ухааны цонх билээ.

	Номгүй ордон цонхгүй байшинтай адил.

	Вильсон

	 

	 

	Хүн ном үзэхээ болихоор л сэтгэхээ больж байгаа нь тэр.

	Дидро

	 

	 

	Номгүй ордон бол сэтгэлгүй биетэй адил.

	Цицерон

	 

	 

	Ном уншдаггүй айл бол сэтгэл оюунаар дутуу татуу айл мөн.

	П. А. Павленко

	 

	 

	Гурван хоног ном эс үзвэл хэл тань хэл биш болно.

	ОАЦҮ

	 

	 

	Ногтгүй илжигний эрүү нь хатан

	Номгүй хүний үг нь хатан.

	МАЦҮ

	 

	 

	Гурван хоног ном эс үзвэл уруул ам тань эвлэхгүй.

	Гурван хоног бичиг эс бичвэл гар чинь төсөөрнө.

	ОАЦҮ

	 

	 

	Чононоос айсан хүн мал өсгөдөггүй.

	Номоос айсан хүн эрдэм сурдаггүй.

	МАЦҮ

	 

	 

	(Муу эр) хоол хараад хорхой нь (инээд нь) хүрдэг, ном хараад нойр нь хүрдэг.

	ОАЦҮ

	 

	 

	Нойрмоглон суухаар ном уншиж суу.

	МАЦҮ

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

